
 
 

VENDIM  

 

Data e miratimit: 11 maj 2012 

 

Lënda nr. 82/09 

 

R. Sh. 

 

kundër 

 

UNMIK-ut   

 

 

Paneli këshillëdhënës për të drejta të njeriut, në seancën e mbajtur më 11 maj 2012, 

në praninë e anëtarëve vijues:  

 

z. Marek NOWICKI, kryesues 

z. Paul LEMMENS  

znj. Christine CHINKIN 

 

Të ndihmuar nga: 

z. Andrey ANTONOV, zyrtar ekzekutiv 

 

Pas konsiderimit të ankesës së lartpërmendur, të parashtruar në pajtim me nenin 1.2 të 

Rregullores së UNMIK-ut nr. 2006/12 për themelimin e Panelit këshillëdhënës për të drejta të 

njeriut, të datës 23 mars 2006, 

 

Pas shqyrtimit, vendosë si në vijim    

 

 

I. PROCEDURA PARA PANELIT 

 

1. Ankesa është parashtruar më 16 prill 2009 dhe është regjistruar më 30 prill 2009.  

 

2. Më 27 prill 2011 dhe më 4 janar 2012, Paneli kërkoi informata shtesë nga ankuesja, 

mirëpo nuk është marrë ndonjë përgjigje.     

 

3. Më 29 dhjetor 2011, Paneli ia komunikoi lëndën Përfaqësuesit Special të Sekretarit të 

Përgjithshëm (PSSP) në mënyrë që të merr komentet e UNMIK-ut për pranueshmërinë e 

lëndës.  

 

4. Më 30 mars 2012, UNMIK-u parashtroi përgjigjen e vet.  

II. FAKTET 

 

5. Ankuesja është e veja e z. D.Sh.    

 

6. Ankuesja deklaron se më 27 shkurt 1999, z. D.Sh është kidnapuar dhe vrarë nga pjesëtarët 

e Ushtrisë Çlirimtare të Kosovës  në zonën e fshatit Hoçë e Madhe të komunës së 

Rahovecit.   

 

7. Mbetjet mortore të z. D.Sh. janë gjetur pak kohë më pas nga Misioni Verifikues i OSBE-

së në Kosovë dhe janë varrosur menjëherë.   

 

8. Ankuesja nuk ka dhënë ndonjë deklaratë lidhur me raportimin e vrasjes së z. D.Sh. tek 

Policia e UNMIK-ut apo tek autoritetet e tjera të UNMIK-ut.   

 

9. Më 9 dhjetor 2008, përgjegjësia e UNMIK-ut lidhur me policinë dhe drejtësinë në Kosovë 

përfundoi, dhe Misioni Evropian për Sundimin e Ligjit në Kosovë (EULEX) mori 

kontrollin e plotë operacional në fushën e sundimit të ligjit, pas deklaratës së kryetarit të 

Këshillit të Sigurimit të Kombeve të Bashkuara më 26 nëntor 2008 (S/PRST/2008/44), ku 

mirëpritej angazhimi i vazhdueshëm i Bashkimit Evropian në Kosovë. Mes datës 9 dhjetor 

2008 dhe 30 mars 2009, të gjitha lëndët penale që mbaheshin nga Departamenti i 

drejtësisë i UNMIK-ut dhe nga Policia e UNMIK-ut, iu dorëzuan homologëve të EULEX-

it. 

 

 

III. ANKESA 

 

10. Ankuesja ankohet për dështimin e pretenduar të UNMIK-ut që të bëjë hetimin e duhur të 

vrasjes së bashkëshortit të saj.     

 

11. Paneli konsideron se ankuesja mund të thuhet se thirret në shkeljen e së drejtës për jetë të 

bashkëshortit të saj, e cila garantohet me nenin 2 të Konventës Evropiane për të Drejta të 

Njeriut (më tutje në tekst KEDNj).  

 

 

IV. LIGJI  

 

12. Para shqyrtimit të lëndës për bazueshmërinë e saj, Paneli fillimisht duhet të vendosë nëse 

duhet të pranohet lënda apo jo, duke marrë parasysh kriteret e pranueshmërisë, të parapara 

në nenin 1, 2 dhe 3 të Rregullores së UNMIK-ut nr. 2006/12. 

 

13. Ankuesja pohon se nuk ka pasur hetim të duhur penal për vrasjen e bashkëshortit të saj.  

 

14. PSSP-ja argumenton se z. D.Sh. është vrarë para se UNMIK-u të merrte përgjegjësinë për 

administrimin territorial të Kosovës në bazë të mandatit të dhënë përmes Rezolutës 1244 

të Këshillit të Sigurimit të Kombeve të Bashkuara, të datës 10 qershor 1999. PSSP-ja më 

tej deklaron se nuk është gjetur ndonjë dosje lidhur me këtë rast dhe se nga 

dokumentacioni në dispozicion nuk është e qartë nëse i është bërë ndonjë raportim lidhur 

me vrasjen e z. D.Sh. UNMIK-ut me qëllim të lehtësimit të hetimeve të Policisë së 

UNMIK-ut për gjetjen e kryerësve. PSSP-ja deklaron se, në mungesë të informatave të 

tilla, UNMIK-u nuk ka pasur obligim të bëjë hetime në bazë të nenit 2 të KEDNj-së. 

Kështu që PSSP-ja konstaton se kjo pjesë e ankesës është e “paarsyeshme” dhe e 

papranueshme  prima facie.  

15. Paneli i referohet praktikës gjyqësore të Gjykatës Evropiane për të Drejta të Njeriut, ku 

përcaktohet obligimi sipas nenit 2 të KEDNj-së që autoritetet kompetente të zbatojnë 

hetim të efektshëm të vdekjeve që rezultojnë nga përdorimi i forcës. Gjykata konstaton se 

autoritetet duhet të reagojnë me iniciativë të tyre menjëherë pasi të kenë kuptuar për 

çështjen, dhe se këtë nuk mund t’ia lënë iniciativës së familjarëve që ata të parashtrojnë 

ankesë zyrtare apo që të marrin përgjegjësinë për zbatimin e çfarëdo procedure hetimore 

(shih, p.sh. Gjykata Evropiane për të Drejta të Njeriut (GjEDNj) (Dhoma e lartë), Ílhan 

kundër Turqisë nr. 22277/93, aktgjykimi i datës 27 qershor 2000, § 63, GjEDNj 2000-VII; 

ECtHR, Rantsev kundër Qipros dhe Rusisë, nr. 25965/04, aktgjykim i datës 7 janar 2010, 

§ 232; GjEDNj (Dhoma e lartë), Al-Skeini dhe të tjerët kundër Mbretërisë së Bashkuar, nr. 

55721/07, aktgjykim i datës 7 korrik 2011, § 165). Lindja e detyrës për zbatimin e 

hetimeve, nuk është vendimtare nëse anëtarët e familjes së të ndjerit apo të tjerët kanë 

parashtruar ankesë zyrtare tek autoriteti relevant hetues (GjEDNj, Ergi kundër Turqisë, nr. 

23818/94, aktgjykimi i datës 28 korrik 1998, Raporte të aktgjykimeve dhe vendimeve, 

1998-IV, § 82; GjEDNj, Yaşa kundër Turqisë, nr. 22495/93, aktgjykim i datës 2 shtator 

1998, Raporte të aktgjykimeve dhe vendimeve, 1998-VI, § 100; shih gjithashtu, a 

contrario, Paneli këshillëdhënës për të drejta të njeriut, Bulatoviq, nr. 165/09, vendim i 

datës 21 dhjetor 2011, §§ 17). 

 

16. Paneli thekson se nuk ka indikacion se për rastin në fjalë autoritete e UNMIK-ut kanë 

qenë të njoftuara apo se janë vënë në dijeni në ndonjë mënyrë tjetër për vdekjen e z. D.Sh. 

Rrjedhimisht, Paneli konsideron se nën rrethanat e rastit në fjalë UNMIK-u nuk ka pasur 

obligim të kryejë hetim të efektshëm për vdekjen e z. D.Sh në bazë të nenit 2 të KEDNj-

së. 

 

17. Nga kjo del se ankesa është e pabazuar sipas nenit 3.3 të Rregullores së UNMIK-ut nr.  

2006/12, dhe rrjedhimisht hidhet poshtë. 

 

 

 

PËR KËTO ARSYE, 

 

Paneli, njëzëri, 

 

SHPALL ANKESËN TË PAPRANUESHME   

 

 

 

 

 

Andrey ANTONOV        Marek NOWICKI 

Zyrtar ekzekutiv       Kryesues 

 


